
KICHIK VA OʻRTA BIZNES SUBYEKTLARI 
EKSPORT SALOHIYATINI RIVOJLANTIRISH 

Annotatsiya: Maqolada Oʻzbekiston sharoitida kichik va oʻrta biznes (KoʻB) subyektlarining eksport salohiyatini rivojlantirish 
masalalari yoritilgan. Tahlilda 2015–2023-yillar kesimida KoʻBlarning umumiy eksportdagi ulushi, tovar tarkibi va 
xizmatlar sektori koʻrib chiqilgan. Muammo sifatida eksport infratuzilmasining cheklanganligi, xalqaro standartlarga mos 
sertifikatlash tizimining yetarli emasligi, moliyaviy kafolat mexanizmlarining sustligi hamda marketing imkoniyatlarining 
torligi qayd etilgan. Maqolada KoʻBlar eksport faoliyatini qoʻllab-quvvatlash boʻyicha institutsional, moliyaviy, logistika, 
raqamli va innovatsion mexanizmlar ishlab chiqilgan.

Kalit soʻzlar: kichik biznes, oʻrta biznes, eksport salohiyati, mexanizm, innovatsiya, klaster, moliyaviy qoʻllab-quvvatlash.

Abstract: The article examines the development of the export potential of small and medium-sized enterprises (SMEs) in 
Uzbekistan. Based on data from 2015–2023, the study analyzes the share of SMEs in total exports, the composition of 
exported goods, and the role of the services sector. The main challenges identified are the limited export infrastructure, 
insufficient certification centers meeting international standards, weak financial guarantee mechanisms, and restricted 
marketing opportunities. The article proposes institutional, financial, logistical, digital, and innovative mechanisms to 
enhance the export performance of SMEs.

Key words: small business, medium business, export potential, mechanism, innovation, cluster, financial support.

Аннотация: В статье рассматриваются вопросы развития экспортного потенциала субъектов малого и среднего 
бизнеса (МСБ) в условиях Узбекистана. На основе анализа за 2015–2023 годы исследованы доля МСБ в общем 
экспорте, товарная структура и роль сектора услуг. В качестве проблем отмечены ограниченность экспортной 
инфраструктуры, недостаток сертификационных центров, соответствующих международным стандартам, 
слабость финансовых гарантий и ограниченность маркетинговых возможностей. В работе предлагаются 
институциональные, финансовые, логистические, цифровые и инновационные механизмы поддержки экспорта 
МСБ.

Ключевые слова: малый бизнес, средний бизнес, экспортный потенциал, механизм, инновации, кластер, 
финансовая поддержка.

K I R I S H
Jahon iqtisodiyotida kechayotgan raqobat jarayonlari, global qiymat zanjirlarining chuqurlashuvi va tashqi 

bozorlarning integratsiyalashuvi sharoitida kichik va oʻrta biznes (KoʻB) subyektlarining eksport salohiyatini 
rivojlantirish masalasi strategik ahamiyat kasb etmoqda. KoʻBlar mamlakat iqtisodiyotida:

• YAIMning qariyb 50 foizdan koʻprogʻini,
• ish bilan band aholining 70 foizga yaqinini,
• umumiy eksportda esa 30 foiz atrofidagi ulushni taʼminlab kelmoqda.
Kelgusida KoʻBlarning tashqi bozorlarda yanada faol va barqaror ishtirokini taʼminlash uchun mahsulotlar 

qoʻshilgan qiymatini oshirish, xalqaro sertifikatlashtirish tizimiga bosqichma-bosqich integratsiya qilish, 
zamonaviy logistika infratuzilmasini rivojlantirish, xalqaro marketing ko‘nikmalarini kengaytirish hamda moliyaviy 
resurslardan samarali foydalanish imkoniyatlarini kengaytirish muhim yo‘nalishlardandir. Ushbu chora-tadbirlar 
bosqichma-bosqich amalga oshirilishi natijasida KoʻBlarning eksport salohiyati sezilarli darajada ortib, milliy 
iqtisodiyotning global integratsiyadagi mavqei yanada mustahkamlanadi.

M A V Z U G A  O I D  A D A B I Y O T L A R  S H A R H I
Kichik va oʻrta biznes subyektlari eksport salohiyatini rivojlantirish mexanizmini takomillashtirish 

masalasida xalqaro va milliy miqyosda olib borilgan tadqiqotlar muhim nazariy hamda amaliy asoslarni taqdim 
etadi. Schumpeter (1934) innovatsion taraqqiyot nazariyasida kichik biznesni yangi kombinatsiyalarni amalga 
oshiruvchi asosiy kuch sifatida koʻrsatib, iqtisodiy oʻsishda ularning rolini taʼkidlagan. Porter (1990) esa milliy 
raqobatbardoshlikda klasterlarning ahamiyatini ochib bergan hamda kichik biznesning yirik tuzilmalar bilan 
integratsiyasi raqobat ustunligini taʼminlashini asoslab bergan. OECD (2018) tomonidan tayyorlangan “SMEs 
and Global Value Chains” hisobotida kichik biznesning global qiymat zanjirlariga kirib borishi uchun moliyaviy 
va infratuzilmaviy qoʻllab-quvvatlash mexanizmlarining zarurligi qayd etilgan.

Xalqaro savdo tashkiloti (WTO, 2020) hisobotida esa KoʻBlarning xalqaro savdodagi ulushi pastligiga taʼsir 
qiluvchi asosiy omillar sifatida tarif toʻsiqlari va texnik reglamentlar koʻrsatib oʻtilgan. Milliy adabiyotlarda ham 
mazkur masala keng yoritilgan. Vaxobov (2019) Oʻzbekistonda kichik va oʻrta biznesning rivojlanish istiqbollari 
va tashqi iqtisodiy faoliyatdagi oʻrnini tahlil qilib, mavjud imkoniyat va cheklovlarga eʼtibor qaratgan. Bekmurodov 
(2021) tadqiqotida esa davlat qoʻllab-quvvatlash mexanizmlarining samaradorligi va ularning eksport faoliyatiga 
taʼsiri oʻrganilgan.

Soʻnggi yillarda raqamli infratuzilmaning ahamiyati alohida taʼkidlanmoqda. UNCTAD (2022) tomonidan 
ishlab chiqilgan “SME export competitiveness index” kichik biznes uchun raqamli texnologiyalar va elektron 
savdoning strategik ahamiyatini koʻrsatgan. Xalqaro savdo markazi (ITC, 2023) esa kichik va oʻrta biznes 
uchun bozor maʼlumotlari hamda savdo imkoniyatlarini ochib beruvchi koʻrsatkichlarni ishlab chiqib, ularning 
tashqi bozorlarga chiqish salohiyatini kuchaytirishga xizmat qilmoqda.

Umuman olganda, adabiyotlar tahlili shuni koʻrsatadiki, kichik va oʻrta biznesning eksport salohiyatini 
rivojlantirishda moliyaviy qoʻllab-quvvatlash, innovatsion yondashuvlar, raqamli infratuzilmani shakllantirish va 
klasterlashuv jarayonlarini jadallashtirish hal qiluvchi omil hisoblanadi.

T A D Q I Q O T  M E T O D O L O G I YA S I
Tadqiqot metodologiyasi kichik va oʻrta biznes subyektlarining eksport salohiyatini baholash uchun statistik 

maʼlumotlar, xalqaro tashkilotlar hisobotlari hamda milliy qonunchilik hujjatlaridan foydalanishga asoslandi. 
Olingan maʼlumotlar qiyosiy tahlil, dinamik oʻzgarishlarni kuzatish va ekspert baholash usullari orqali qayta 
ishlanib, mavjud muammolar va ularni hal etish bo‘yicha samarali mexanizmlar aniqlab chiqildi.

Tahlil va natijalar
2015–2023-yillar davomida kichik va oʻrta biznes (KoʻB) subyektlari eksporti umumiy barqaror oʻsish 

tendensiyasini namoyon etdi. 2015-yilda KoʻBlarning umumiy eksportdagi ulushi 23% atrofida boʻlgan boʻlsa, 
2019-yilda bu koʻrsatkich 30% dan yuqoriga koʻtarildi. 2020-yilda pandemiya taʼsirida umumiy eksport hajmi 
qisqarganiga qaramay, KoʻBlarning ulushi yuqori darajada saqlanib qoldi (30,6%). Bu esa mazkur sohaning 
tashqi zarbalarga nisbatan maʼlum darajada bardoshliligini koʻrsatdi (1-jadval).

1-jadval. Kichik va oʻrta biznes subyektlarining umumiy eksportdagi ulushi (2015–2023, %)[10]

Yil KoʻBlar eksporti (mlrd. 
AQSH doll.)

Umumiy eksport (mlrd. 
AQSH doll.) KoʻBlar ulushi (%)

2015 2.8 12.1 23.1
2016 3.0 12.4 24.2
2017 3.5 13.5 25.9
2018 4.1 14.6 28.0
2019 4.6 15.2 30.3
2020 4.2 13.7 30.6
2021 5.0 15.0 33.3
2022 6.1 17.3 35.3
2023 6.5 21.8 29.8

2021–2022-yillarda eksport hajmlarining izchil oʻsishi natijasida 2022-yilda KoʻB eksporti 6,1 mlrd dollarga 
yetdi. 2023-yilda esa umumiy eksport hajmi keskin oshdi va shu jarayonda yirik kompaniyalar ulushi sezilarli 
darajada kengaydi. Natijada KoʻBlarning umumiy eksportdagi ulushi 29,8% ni tashkil etdi. Biroq bu holat kichik 
biznesning pasayishidan emas, balki yirik eksportchi korxonalar faoliyatining jadal rivojlanishi hisobiga yuzaga 
keldi.

Mazkur jarayon shuni anglatadiki, kelgusi yillarda KoʻBlarning eksportdagi rolini yanada oshirish uchun 
ularni yuqori qoʻshilgan qiymatli mahsulotlar ishlab chiqarishga yoʻnaltirish, innovatsion loyihalarni qoʻllab-
quvvatlash va xalqaro standartlarga integratsiya qilish bo‘yicha imkoniyatlar kengdir. Shu orqali KoʻBlar milliy 
eksportning sifat jihatidan yangi bosqichga chiqishiga xizmat qiladi (2-jadval).

2-jadval. KoʻBlarning asosiy eksport mahsulotlari tarkibi (2023-yil) [10]

Mahsulot turi Eksport hajmi 
(mln. AQSH doll.)

Umumiy KoʻB 
eksportidagi ulushi (%) Mahsulot turi

Tekstil va trikotaj 2,400 36.9 Tekstil va trikotaj

Meva-sabzavot 1,800 27.7 Meva-sabzavot

Oziq-ovqat mahsulotlari 850 13.1 Oziq-ovqat mahsulotlari

Ipak, teri va hunarmandchilik 400 6.2 Ipak, teri va hunarmandchilik

Xizmatlar (logistika, turizm, IT) 1,050 16.1 Xizmatlar (logistika, turizm, IT)

KoʻBlar eksporti hali ham asosan qishloq xoʻjaligi mahsulotlari va tekstil tarmoqlariga tayanadi. 2023-yilgi 
maʼlumotlarga koʻra, tarkib quyidagicha shakllangan: tekstil va trikotaj mahsulotlari 36,9 foizni, meva-sabzavot 
27,7 foizni, oziq-ovqat mahsulotlari 13,1 foizni, ipak, teri va hunarmandchilik 6,2 foizni, xizmatlar sohasi esa 
16,1 foizni tashkil qilmoqda. Bu holat shuni koʻrsatadiki, qoʻshilgan qiymati yuqori mahsulotlar ulushi hanuz 
cheklangan boʻlsa-da, xizmatlar sektorida oʻsish tendensiyasi mavjud. Umuman olganda, KoʻB eksporti asosan 
xomashyo va qoʻshilgan qiymati past mahsulotlarga tayanmoqda, biroq xizmatlar sektorining ulushi ortib 
borayotgani ijobiy tendensiya sifatida baholanadi.

KoʻBlar uchun eksport salohiyatini rivojlantirish mexanizmlari bir qator yoʻnalishlarni oʻz ichiga oladi. 
Institutsional asoslarni takomillashtirishda eksport kredit va kafolat agentligini tashkil etish, shuningdek, 
KoʻBlar uchun “Yagona eksport markazi”ni joriy etish muhim ahamiyat kasb etadi. Moliyaviy qoʻllab-quvvatlash 
mexanizmlarida eksportga moʻljallangan mahsulotlar uchun grant va subsidiyalar ajratish, valyutadagi imtiyozli 
kreditlarni taqdim etish zarur. Infratuzilma va logistika yoʻnalishida sertifikatlashtirish markazlarini koʻpaytirish, 
agro-logistika hablari va sanoat zonalarini rivojlantirish dolzarbdir. Raqamli mexanizmlar sifatida elektron savdo 
va marketing platformalarini kengaytirish, xorijiy bozorlar haqida maxsus “eksport axborot tizimi”ni yaratish 
maqsadga muvofiqdir.

Bundan tashqari, kadrlar tayyorlash va taʼlim yoʻnalishi ham alohida ahamiyatga ega. Xususan, eksport 
menejmenti boʻyicha maxsus kurslarni tashkil etish, xalqaro marketing boʻyicha malakali maslahatchilar 
tarmogʻini shakllantirish KoʻBlar uchun eksport salohiyatini oshirishda muhim omil boʻlib xizmat qiladi (1-rasm).

1-rasm. Kichik va oʻrta biznes subyektlari eksport salohiyatini rivojlantirish mexanizmi

X U L O S A  V A  T A K L I F L A R
Tadqiqot natijalari shuni koʻrsatadiki, kichik va oʻrta biznes subyektlari mamlakat iqtisodiyotida muhim oʻrin 

egallashiga qaramay, ularning eksport salohiyati hali toʻlaqonli ravishda ishga solinmagan. 2015–2023-yillarda 
KoʻBlarning eksport hajmi muttasil oʻsgan boʻlsa-da, umumiy eksportdagi ulushi 30 foiz atrofida toʻxtab qolgan. 
Bu holat, avvalo, mahsulotlar tarkibida qoʻshilgan qiymati past tovarlar ulushining yuqoriligi, xalqaro standartlarga 
mos sertifikatlashtirish tizimining yetarli emasligi, logistika va marketing infratuzilmasidagi boʻshliqlar bilan 
bogʻliq. Xalqaro tajriba esa shuni koʻrsatadiki, KoʻBlarning eksport salohiyatini rivojlantirish uchun davlat qoʻllab-
quvvatlashi, moliyaviy kafolat mexanizmlari, raqamli savdo platformalari, klaster va kooperatsiya shakllari hal 
qiluvchi ahamiyatga ega. Shu nuqtayi nazardan, Oʻzbekistonda ham institutsional va iqtisodiy mexanizmlarni 
takomillashtirish zarur.

Institutsional yoʻnalishda KoʻBlarning tashqi bozorga chiqish jarayonlarini soddalashtirish maqsadida 
“Yagona eksport markazi” tashkil etilishi lozim. Unda sertifikatlashtirish, bojxona va logistika xizmatlari bir joyda 
koʻrsatilishi mumkin. Shuningdek, eksport faoliyatini kafolatlovchi eksport kredit va kafolat agentligini tashkil 
etish muhim ahamiyat kasb etadi. Bu agentlik kichik korxonalarning valyuta risklarini qisman sugʻurtalashi va 
tashqi bozorga chiqishda moliyaviy kafolat berishi mumkin.

Moliyaviy mexanizmlar doirasida KoʻBlar uchun imtiyozli kreditlar va eksport grantlarini joriy qilish, eksportga 
moʻljallangan mahsulot ishlab chiqargan korxonalarga soliqdan ozod etish yoki kamaytirilgan stavka bilan qarz 
berish samarali hisoblanadi. Venchur va xususiy kapitalni jalb etish orqali eksportga yoʻnaltirilgan innovatsion 
mahsulotlarni qoʻllab-quvvatlash ham dolzarbdir.

Infratuzilma va logistika sohasida meva-sabzavot va oziq-ovqat mahsulotlari eksporti uchun agro-
logistika markazlari va sovuq zanjir tizimini kengaytirish zarur. Bundan tashqari, xorijiy bozorlar talab qiladigan 
sertifikatlashtirish va akkreditatsiya markazlarini koʻpaytirish, ISO va Halal standartlariga muvofiq ishlaydigan 
milliy laboratoriyalar tashkil etish ham muhim omildir.

Raqamli mexanizmlar yoʻnalishida KoʻBlar uchun milliy elektron eksport platformasini yaratish zarur. Ushbu 
platforma korxonalarga xorijiy xaridorlar bilan toʻgʻridan-toʻgʻri aloqa oʻrnatish imkonini beradi. Shuningdek, 
xorijiy bozorlar haqida axborotlarni taqdim etuvchi “Eksport axborot tizimi”ni ishlab chiqish lozim. Unda tashqi 
bozor narxlari, talab va taklif, tarif va notarif toʻsiqlar haqida maʼlumotlar jamlanishi kerak.

Innovatsiya va R&D yoʻnalishida KoʻBlarning eksportga moʻljallangan mahsulot ishlab chiqarishini qoʻllab-
quvvatlash uchun grant dasturlarini joriy etish, innovatsion texnologiyalardan foydalanuvchi korxonalar uchun 
soliq imtiyozlari va subsidiyalar berish eksport salohiyatini sezilarli oshirishi mumkin.

Klaster va kooperatsiya mexanizmlari ham muhim ahamiyat kasb etadi. Eksportchi korxonalarni tarmoq 
kesimida birlashtirib, eksportchi klasterlarni tashkil etish, masalan, tekstil yoki agrar mahsulotlar klasterlarini 
rivojlantirish maqsadga muvofiqdir. Kichik korxonalarning yirik eksportchi kompaniyalar bilan kooperatsiya 
qilishi uchun maxsus shart-sharoitlar yaratish ham eksport jarayonini jadallashtiradi.

Kadrlar tayyorlash va malaka oshirish yoʻnalishida esa eksport menejerlari, marketologlar va logistik 
mutaxassislar tayyorlaydigan eksport taʼlim dasturlarini tashkil etish zarur. Bundan tashqari, xorijiy bozorlarda 
ishlay oladigan malakador kadrlarning raqamli savdo, marketing va sertifikatlashtirish sohasidagi bilimlarini 
oshirish KoʻBlarning xalqaro bozorlardagi raqobatbardoshligini taʼminlaydi.

